Frásøgn frá stovnsleiðaranum frá farna ári. (novembur 2024 – desembur 2025)


Barna- og starvsfólkatalið
Á Eiði hava vit í løtuni 14 vøggustovubørn, 24 barnagarðsbørn, 48 frítíðarbørn og áleið 20 ung í ungdómshúsinum. Umframt húsavørð, integratiónstímar, stuðulstímar, avloysarar og leiðara telur starvsfólkabólkurin í dag 7 námsfrøðingar og 18 hjálparfólk.
Vøggustovan hevur 5,3 ársverk umframt 0,2 ársverk í fyrireikingartímum. Barnagarðurin hevur 5,25 ársverk umframt 0,1 ársverk í fyrireikingartímum. Frítíðarstovnurin hevur 3,8 ársverk umframt 0,15 ársverk í fyrireikingartímum. Ungdómshúsið, fyri 7.–10. flokk, hevur 0,25 ársverk. Tilsamans eru 15 ársverk. Virksemið fevnir um tvær vøggustovur, tvær barnagarðsstovur, tveir frítíðarstovnar og eitt ungdómsvirksemi.
Í ár minkaði barnatalið á barnagarðsstovunum, og tí fóru vit frá trimum stovum niður í tvær. Samstundis vaks barnatalið í frítíðarstovninum so mikið, at tað ikki var ráðiligt at hava øll børnini í Spíranum. Tí varð frítíðarstovnurin býttur í tvey: Aldan og 1. flokkur eru í Spíranum, meðan 2. og 3. flokkur eru í Læknahúsinum.
Normering  	
Bygdarráðssamtykt 28. mars 2023. 
Minsta normering av barnatali 
•	10 børn á vøggustovu		(hægst 12)
•	14 børn á barnagarðsstovu	(hægst 16)
•	33 børn í frítíðarstovn/Spírin	(hægst 36)
Minsta normering av starvsfólkatímum 
Herumframt fáa námsfrøðingar og hjálparfólk við námsfrøðiligari ábyrgd 10 % fyrireikingartíð av sínum brøki.
Vøggustova
Upp til 10 børn 		110 tímar 	(11 t. pr. barn) 
11 børn			120 tímar 	(10 t. fyri 11. barn)
12 børn 		124 tímar 	(4 t. fyri 12. barn)	 
Barnagarðstova 	
Upp til 12 børn		100 tímar	( 8,3 t. pr. barn)
13 børn			110 tímar	(10 t. fyri 13. barnið)
14 børn 		120 tímar	(10 t. fyri 14. barnið)
15 børn 		120 tímar 	(0 t. fyri 15.barnið)
16 børn			120 tímar	(0 t. fyri 16. barnið)
Frítíðarstova
Upp til 33 børn 	  	100 tímar	(3,0 t. pr. barn)  
36 børn		               110 tímar	(3,0 t. pr. barn)

Eftirmeting av normering
Námsfrøðiliga toymið er samt um, at við ásettu normering og fyrireikingartíð hava námsfrøðingar og hjálparfólk við námsfrøðiligari ábyrgd betri stundir at fyrireika dagliga arbeiðið á stovninum. Hetta ger, at tey kunnu møta børnunum við støði í námsfrøðiliga stevnumiðnum, ið leggur dent á menning og læru.
Í mun til fyrr, tá starvsfólk ofta vóru einsamøll við børnum í fleiri tímar um dagin, hava starvsfólk nú munandi betri arbeiðskor.  Ásetta normeringin hevur viðvirkað til størri ró í barnabólkunum, og hevur givið starvsfólkunum betri trivnað og meiri orku til tað dagliga arbeiðið.
Námsfrøðiliga virksemið seinasta ári
Á námsfrøðiligum fundum umrøða vit viðkomandi mál, náms- og sernámsfrøðiligar avbjóðingar og torførar støður. Eisini fyrireika vit ráðleggingardagar og leggja til rættis samanseting av barnabólkum, umframt flyting frá vøggustovu til barnagarð. Vit royna altíð at taka hædd fyri tí einstaka barninum, fyri bólkinum og fyri aldursbýtinum, tá flutt verður millum stovur. Flytingin frá trimum til tvær stovur eydnaðist væl.
Vit hava ein námsfrøðiligan dag um árið, har vit leggja virksemisætlan fyri komandi ár og arbeiða við øðrum viðkomandi evnum. Í ár settu vit sjóneykuna á at tryggja góða fakligheit í starvsfólkabólkinum og á stovnunum. Vit valdu evnir út, sum vit vildu arbeiða við á starvsfólka- og stovufundum. Tvey evni eru longu viðgjørd: tryggleiki og loyalitetur í starvsfólkabólkinum, umframt kreativitetur og ymisleiki – Børnini eiga tíðina – skapandi og mennandi virksemi (flow)[footnoteRef:1]. Á komandi fundum verða evnini relatiónir og tryggleiki – jalig vaksin, umframt foreldrasamskifti, sett á breddan. [1:  Heitið "flow" verður brúkt í sambandi við børn og spæl, og sipar til eina støðu, har barnið er heilt burtur í tí, sum tað ger. Tað merkir, at barnið er so upptikið í spælinum, at tað gloymir tíð og stað – tað kennist spennandi og avbjóðandi, men ikki ov torført.] 

Ráðleggingardagar
Tveir ráðleggingardagar hava verið hildnir, ein í mars og ein í oktobur. Í mars varð dagurin lagdur til rættis av námsfrøðiliga toyminum, sum eisini stóð fyri undirvísingini, bólkaarbeiðinum og eftirmetingini. Fyrra partin av degnum var framløga og bólkaarbeiði um flow. Katrin K. Sommer og Kára Egilstrøð undirvístu út frá heitunum “Hvat er flow, og hvussu uppliva vit flow í dagliga arbeiðinum á stovninum?” og “Hvussu kunnu vit vera við til at skapa karmar, so børnini kunnu koma í flow?”
Seinnapartin undirvístu Beinta Haraldsen og Beinta á Dunga í evninum sansastimbran og rørslumenning. 
Undirvísingin fevndi um:
1. Teir tríggjar primaru sansirnar: javnvágssansin, húðsansin og vødda-/liðsansin.
2. Rørslumenning – hvussu grov- og fínrørslur hjá barninum mennast, og hvørjar avbjóðingar og aktivitetir stuðla undir hesa menning.
3. Hvussu dagligt virksemi kann skipast, so sansastimbran verður hugsað inn, við serligum denti á spæliumhvørvið.
Hetta var fyrstu ferð, at námsfrøðingarnir høvdu ábyrgd av ráðleggingardegnum. Starvsfólkið eftirmetti dagin, sum ein tann besti ráðleggingardagin tey høvdu verið við til. Tey søgdu, at dagurin hevði verið áhugaverdur, meiningsfullur og gevandi, tí støðið varð tikið í teirra gerandisdegi, og tey kendu seg aftur í innihaldinum. Eisini vóru starvsfólk glað fyri góða matin og tænastuna frá hotellinum.
Í oktobur varð ráðleggingardagur hildin við fokus á arbeiðsumhvørvi. Tað var Føroya Pedagogfelag, ið skipaði fyri einum fakdegi við Tjarnir. Í sambandi við kunngerð um sálarligt arbeiðsumhvørvi vildi felagið varpa ljós á sálarligar arbeiðsumstøður á námsfrøðiliga økinum. Dagurin varð skipaður við framløgum, ástøði, úrslitum frá kanningum og kjaki.
Óluva Zachariassen leiddi dagin, og Margit Stórá, landsstýriskvinna í umhvørvismálum, setti dagin við hugleiðingum um gott sálarligt arbeiðsumhvørvi. Annika Helgadóttir legði fram úr trivnaðarkanningini “Arbeiðið og tú”, og Súsanna Skaale viðgjørdi evnið um at skapa umsorganarfult arbeiðsumhvørvi. Høvuðsrøðari var Per Isdal, sum tosaði um kostnaðin av samkenslu. Kendi norðmaðurin hevur skrivað bókina “Medfølelsens pris”, og støðið varð tikið í hansara royndum innan umsorganarøkið.
Starvsfólkið metti, at hóast evnið var áhugavert, var tiltakið ov stórt, og dagurin kendist drúgvur.
Starvsfólkafundir 
Starvsfólkafundirnir eru felags og verða hildnir umleið annanhvønn mánað. Á starvsfólkafundum verður felags virksemi lagt til rættis og eftirmett. Vit umrøða viðkomandi evnir og møguleiki er fyri at fáa kunning. 
Í november 2024 settu vit okkum fyri at arbeiða við áhuga og førleika barnsins undir evninum “Grundleggjandi viðurkenning av barninum” – tað at seta orð á barnið (fólkaræði) – umframt evnið “Relatiónskompetansa”, sum vit áður høvdu arbeitt við á ráðleggingardegnum. Vit ynsktu at halda fram at viðlíkahalda hesar førleikar, og vit útarbeiddu áminningarsetningar um, hvat vit skuldu hava í huga, tá vit vóru saman við børnunum. 
Dømi um áminningarsetningar eru:
· at byggja upp álit við barnið, vera nærverandi, vera í eygnahædd og hava eygnakontakt við barnið,
· at síggja barnið sum tað er, og eisini síggja tað sum tað kann,
· at geva barninum í mesta lagi tvey boð í senn,
· at minnast til latenstíð, tað vil siga at bíða eftir svari, tá vit hava spurt,
· at minnast til amygdala, sum er stressmiðdepilin í heilanum – børn kunnu ikki hoyra ella fylgja boðum, tá tey eru í stressflow,
· at minnast til at hjálpa børnum, ið eru stressað, við at brúka okkara egna nervasystem; tað vil siga at tosa í low arousal og við blíðum tónum, eisini tá barnið vísir vreiði, ella við at bíða, um tað er neyðugt.
Stovufundur 
Hvør stova hevur stovufund umleið einaferð um mánaðin. Á stovufundum leggja starvsfólkini dagliga virksemið til rættis, umrøða trivnað hjá bæði børnum og starvsfólki og arbeiða við námsfrøðiligum spurningum í gerandisdegnum. Eisini verða sett námsfrøðilig mál fyri barnabólkin sum heild og fyri einstøk børn, ið hava tørv á serligum stuðli og neyvum innsatsi.
Stovufundirnir eru ein týðandi pallur fyri fakliga sparring, samskifti og samráðing, og teir eru við til at tryggja samanhang, felags fatan og støðuga menning í námsfrøðiliga arbeiðinum á stovninum
Virksemi
Í virksemisætlanini kunnu foreldur síggja, hvat virksemi er á skrá fyri tíðarskeiðið frá august til juli. Virksemisætlanin er tøk á Intra undir “Skjøl – foreldur”, og hon hongur eisini uppi á stovunum.
Í fyrsta ársfjórðingi byrja tey elstu barnagarðsbørnini so smátt at vitja Spíran/Frítíðastovnin og seinni eisini Alduna/Forskúlan. Hetta er ein liður í fyrireikingini til, at tey skjótt skulu siga farvæl til barnagarðin og byrja eitt nýtt tíðarskeið sum forskúlabørn
Korndalsgarður
Í ár høvdu vit millum annað ein ommu- og abbadag í mai. Børnini arbeiddi við evninum Náttúra og umhvørvi, við undirevninum Dálking. Børnini gjørdu innbjóðingarkort til ommurnar og abbarnar. Vikan byrjaði við, at børnini gingu túr og spældu ruskbingo. Ruskið, sum bleiv funnið, varð lagt fram á eini felagssamling, og allar stovurnar framleiddu eitt produkt, sum síðani varð víst fram á ommu- og abbadegnum.
Eisini varð í ár skipað fyri einum sjónrænaradegi. Nakrar dagar frammanundan gjørdu børnini tilhoyr til búna, skattakort og lærdu ein sjónrænara-sang. Starvsfólk fyrireikaðu verkstovur við ymiskum sjónrænara virksemi, soleiðis at børnini kundu royna seg í ymiskum listarligum og skapandi aktivitetum. Hetta gjørdi dagin til ein væl fyrireikaðan og innihaldsríkaðan dag, har børnini stuttleikaðu sær og lærdu samstundis.
Heystfagnaðurin var sum vanligt prýddur við hjallinum, og vit skipaðu fyri eini seyðateljing fyri familjur. Tiltakið var skipað soleiðis, at starvsfólk málaðu seyðir ymsastaðni í bygdini. Endamálið var at finna seyðirnar og senda talið inn til kommununa. Tann, sum kom tættast við rætta seyðatalið, vann eina kurv við ymiskum góðum.
Vit eru fegin um, at kommunan hevur játtað okkum tónleikastovu. Tað er Marjun Wolles, ið hevur tónleikastovu fyri børnunum, har hon arbeiðir við tónleiki og sangi gjøgnum spæl og rørslu. Tónleikastovan verður hildin hósdag fyrrapart í Korndalsgarði/rørslurúminum og seinnapart í skúlanum fyri Spíranum og Læknahúsið. Starvsfólk eru við børnunum til tónleikastovu og stuðla undir virksemið á ein tryggan og hugnaligan hátt.
[bookmark: _Hlk218931112]Spírin
Ein dagur byrjar við matarsteðgi, tá ið børnini koma úr skúla. Børnini eta matpakka, tosa saman og greiða frá, hvussu dagurin hevur verið. Eftir at hava verið í skúla fyrrapartin hava børnini tørv á at spæla og tey brúka dúgliga spæli-rúmini, sum nú eru meira innbjóðandi til frítt spæl.
Vit leggja eisini dent á, at børnini kunnu ganga túrar í bygdini, við vatnið, í haganum og í fjøruni, og vit geva teimum eisini møguleika at arbeiða kreativt. Heystið hevur verið merkt av sjúku, sum hevur havt við sær, at verkætlanir hava verið nakað útsettar.
Tað, at børnini vóru býtt upp, soleiðis at Aldan og 1. flokkur ganga í Spíranum, hevur verið gott fyri børnini. Tað merkist, at ljóðstøðið er fallið, og at børnini hava fingið meira ró. Tað er týdningarmikið, at børnini trívast og hava vinir, og tí arbeiða vit støðugt við trivnaðinum hjá børnunum sínámillum og millum vaksin og børn.
Vit eru byrja at brúka Betri vinir og at arbeiða meira í bólkum, og tað ynskja vit at leggja størri dent á í 2026. Vit leggja eisini dent á eitt gott foreldrasamstarv, heita á foreldur um at koma inn í húsið, og vit royna at geva okkum stundir at tosa við tey. Tá ið foreldrasamstarvið er gott, eru betri sannlíkindi fyri, at børnini trívast.
Tónleikastovan við Marjun Wolles hevur sum heild verið stuttlig, tó at vit hava havt torført við at fanga áhugan hjá øllum børnunum. Tað kann væntast, at tað verða gjørdar onkrar broytingar í 2026.
Í 2026 halda vit fram við at arbeiða við trivnaði og samstarvi, og vit fara at leggja størri dent á at brúka náttúruna og nærumhvørvið. (Marianna Solvoll Landa)
Læknahúsið
Í august varð frítíðarvirksemið býtt í tvey, og 2. og 3. flokkur byrjaðu í Læknahúsinum. Hetta hálva árið hevur verið brúkt til at finna okkum til rættis. Alt var nýtt fyri bæði børn og vaksin, og vit høvdu tí tørv á at innrætta nýggju karmarnar og uppbyggja nýggjar rutinur, sum passaðu til nýggja gerandisdagin.
Tað kann vera strævið fyri børn at byrja á einum nýggjum staði, so umráðandi var at skapa góðar relatiónir til børnini. Samstundis arbeiddu vit við at seta fastar mannagongdir í verk frá byrjan. Vit hava fleiri starvsfólk, ið bert arbeiða tveir dagar um vikuna, og tí hava vit roynt at tryggja okkum, at øll starvsfólkini eru væl kunnað um hvussu vit arbeiða.
Vit halda at sundurdeilingin hevur havt jaliga ávirkan á børnini. Millum annað er betri rúm hjá teimum elstu børnunum at fordjúpa seg í aldurssvarandi virksemi. Hetta eiga vit at hava í huga, tá vit einaferð flyta í nýggja frítíðarstovnin, tá hann verður liðugur.
Dagliga virksemið í Læknahúsinum gongur sum heild væl, tó at vit sakna eitt rúm afturat. Hóast batar eru gjørdir fyri at lækka ljóðstøðið, er tað framvegis høgt. Av tí sama royna vit at býta virksemið sundur, so børnini eru runt í húsinum og eisini úti. Um rúmið á loftinum kundi verðið brunatryggjað, hevði tað lætt nógv um bæði dagliga arbeiðið og ljóðstøðið.
Komandi ár er ætlanin, at leggja dent á at møta børnunum har tey eru, at styrkja relatiónir – barn og barn, vaksin og barn – og framhaldandi at arbeiða við trivnaðinum hjá tí einstaka barninum. Harumframt verður dentur lagdur á trivnaðin hjá starvsfólkunum. (Sóley Fríðheim)
Ungdómsvirksemi
Fyrra helvt av 2025 var lítið virksemi í ungdómshúsinum. Fá ung møttu, og lítil undirtøka var fyri tiltøkum. Ein túrur varð gjørdur til Gulu Smiðju, har tvey ung luttóku, bæði úr 9.–10. flokki.
Í seinnu helvt av 2025 broyttist støðan munandi. Hvørt hóskvøld er nógv virksemi fram til kl. 22, og vanliga møta umleið 15 ung. Flestu eru úr 7. og 8. flokki, men onkuntíð koma eisini ung úr 9. flokki. Tá tiltøk eru á skránni, møta fleiri úr øllum sundalagnum eisini .
Tiltøk (august–desember 2025)
· Heystkviss til Heystfagnaðin – sera væl møtt, fullsett. Verður endurtikið í 2026, møguliga í størri høli.
· Halloween – nógv ung møttu, fleiri útklødd. Pyntað varð óhugnaligt, døgurði gjørdur, graskar skorin og spøl spæld.
· Jólaverkstaður –skíggjafrítt kvøld har tey gjørdu jólagávur og fingu rísgreyt.

Annað virksemi
Døgurði er síðsta hósdag í hvørjum mánaði (umhugsað at økja til tvær ferðir um mánaðin). Filmskvøld, spurnarkappingar, borðspøl, kreativar verkstovur, SingStar o.a. Øll tiltøk í seinnu helvt av 2025 hava verið sera væl móttikin.
Avbjóðingar
Hóast hølini eru betri enn í Spíranum, mangla vit rúm har ung kunnu býta seg upp. Ofta eru so nógv, at pláss manglar, og ljóðstøði er høgt. Tað hevði verið ein stórur fyrimunur at kunna brúkt 1–2 høli á loftinum, so ymisk virksemi kundu verið samstundis. Soleiðis hevði verið møguligt at havt bæði eitt “hanga út”-rúm við sofum, tónleiki og sjónvarpi,  og eitt friðarligari rúm til borðspøl og kreativar aktivitetir. Í løtuni er tað trupult at fáa tey friðarligu ungu at koma, tí tilboðið er nógv merkt av høgum skjótleika og larmi. 
Ætlanir fyri 2026
· Gera mánaðarligar virksemisætlanir og leggja tær á netið, t.d. á heimasíðuna hjá Eiðis kommunu.
· Hava fleiri tiltøk og fara onkrar túrar, møguliga vitja onnur ungdómshús.
· Í juni bjóða 6. flokki á vitjan, so tey eru vælkomin at byrja í august 2026 og samansjóðast við tey ungu, sum longu koma. 	 (Katrin K. Sommer)

Foreldraráðið
Tað vísti seg at vera torført at manna bæði foreldraráðini í 2024. Tí vóru foreldraráðslimir og leiðslan samd um, at tað besta er at hava eitt felags foreldraráð fyri alt virksemið. Nýtt foreldraráð varð valt á felags foreldraráðsfundi í oktober 2025. Ráðið skipaði seg soleiðis:
· Janni Samsonsdóttir Gutke, forkvinna og umboð fyri Læknahúsið
· Sigurd Bjørn Mørkøre, næstformaður og umboð fyri barnagarðin
· Óluva Øssursdóttir Egilstrøð, skrivari og umboð fyri vøggustovuna
· Elina Kruse, limur og umboð fyri Spíran
· Ingibjørg Hanusardóttir Reinert, limur og umboð fyri vøggustovuna
· Ólavur Høghamar, varalimur og  Magnus Elison, varalimur
Annað
Kommunan hevur í eina tíð ynskt at fáa eina klokkuskipan, soleiðis at starvsfólk kundu stempla seg til og frá arbeiði. Skipanin Nema tíð varð tikin í nýtslu á várið 2025. Tað tók eina tíð, áðrenn starvsfólk vórðu von við nýggju klokkuskipanina. Samstundis vístu seg fleiri viðurskiftir, sum Nema mátti tillaga, fyri at skipanin kundi nøkta okkara tørv í mun til sáttmálan. Tó vísir tað seg framvegis, at nøkur viðurskiftir ikki vera nøktað av skipanini, og hesar uppgávur mugu tí handfarast manuelt. 

Hølir, viðlíkahald og uttanumsarbeiðið
Nýggjur frítíðarstovnur undir Kolshjøllum
Í seinastu ársfrágreiðing skrivaðu vit, at tað var okkara vón, at komandi politikarar skuldu gera ætlanina hjá fyrrverandi bygdaráði um at byggja frítíðardepil við Hólman til veruleika. Soleiðis bleiv ikki, tí nýggja bygdaráðið tók ikki undir við hesi samtykt. Ístaðin vildi nýggja bygdaráðið byggja ein frítíðarstovn undir Kolshjøllum, við síðuna av skúlanum. Leiðsla og starvsfólk hava verið virkin í arbeiðinum við at gera nýggjar tekningar, og samstarvið hevur verið gott við bæði arkitektin og politisku nevndirnar. Eisini hava kunningarfundir verið hildnir við foreldraráðið, so foreldur hava kunnað seg um ætlanirnar og gjørt sær fatan av komandi byggiverkætlanini. 
Á bygdaráðsfundinum 16. desember 2025 samtykti bygdaráðið at byggja nýggjan frítíðarstovn undir Kolshjøllum. Sáttmáli er nú gjørdur við Búð, og vit fegnast um, at ætlanin um ein nýggjan frítíðarstovn nú er vorðin veruleiki.
Tað, sum nú er týdningarmikið, er, at leiðslan er umboðað í bygginevndini, tá nýggi frítíðarstovnur verður bygdur. Leiðslan hevur neyvan fakkunnleika um dagliga raksturin, pedagogiska arbeiðið og arbeiðsgongdir hjá starvsfólkunum, eins og tørvin hjá børnunum, og kann tí tryggja, at bygningurin verður hóskandi til dagliga virksemið. Leiðslan hevur longu verið við í arbeiðinum at gera tekningar, og tí er tað skilagott, at sama vitan fylgir við í byggingini. Hetta tryggjar, at ætlanirnar, ið stuðla undir trivnað, trygd og eitt gott frítíðarumhvørvi, verða varðveittar. Umframt at fyribyrgja loysnir, ið seinni mugu umbyggjast.
Ventilatión í Korndalsgarði 
Ventilatiónin í Korndalsgarði hevur verið ein afturvendandi avbjóðing. Nógv arbeiði hevur verið lagt í at betra um ventilatiónina, men hóast hetta hevur arbeiðið ikki givið neyðugt úrslit. Tá tað er kalt í veðrinum, blæsur ventilatiónin kalda luft, og stovur gerast so kaldar, at tað ikki er ráðiligt at hava børnini á stovunum. 
Starvsfólk og leiðsla eru troytt av, at hesi viðurskifti ikki verða loyst. Borgarstjórin hevur upplýst okkum, at arbeiðið við at umvæla ventilatiónina er bílagt, og at tað væntandi verður byrjað uppá arbeiðið hálvan januar 2026. 
Uttanumsøkið í Spíranum
Arbeiðið við at gera uttanumsøkið í Spíranum barnavinarligt er í gongd. Seinasta ár skipaði foreldraráðið fyri einum felags arbeiðsdegi, har dentur varð lagdur á at betra um spæliøkið. Foreldraráðið arbeiddi í samstarvi við Spíran, og tey gjørdi tekningar av, hvussu tey ynsktu, at uttanumsøkið skuldi síggja út.
Millum annað var ynski um, at blómukassar skuldu setast fram við gongubreytina, at ein terrassa skuldi gerast, og at børnini skuldu fáa eitt klivstað, har tey kundu útfalda seg motoriskt. Nógv foreldur møttu til arbeiðsdagin, og arbeitt varð dúgliga. Ætlanin kom væl á veg: terrassan var bygd, blómukassar tilvirkaðir, og ymiskt annað. Eisini vórðu steyrar stoyptir til klivstaðið.
Enn er nógv grovt arbeiði eftir at gera, og tí hevur kommunan sett arbeiðsfólk at gera arbeiðið liðugt. Harumframt fer Spírin at fáa ein bóltvøll við síðuna av húsinum, sum fer at styrkja møguleikarnar hjá børnunum at spæla úti.
Framtíðar visiónir
Í 2026 vilja vit halda áfram at styrkja tað námsfrøðiliga arbeiðið, so børnini kunnu trívast, mennast og læra í einum tryggum og stimbrandi umhvørvi, har tey kenna seg sum ein virðismiklan part av felagsskapinum. Vit vilja vera jalig og nærverandi vaksin og leggja størri dent á at menna tær góðu relatiónirnar við børnini.
Harumframt vilja vit seta enn størri fokus á eitt gott og virðiligt samskifti við foreldrini. Sum slagorðið sigur: Saman standa vit sterk, og tað eigur at koma børnunum til góðar, at vit hava eitt gott, opið og gevandi samstarv millum starvsfólk og foreldur. Við trivnaðinum hjá barninum í miðdeplinum kunnu vit stuðla og læra av hvørjum øðrum og soleiðis skapa teimum bestu fortreytirnar fyri menning og læring.
Fyri at bøta um ljóðstøðið og betra virksemiskarmarnar hjá Læknahúsinum og Ungdómsvirkseminum, ynskja vit, at eitt ella tvey hølir á loftinum verða brunatryggjað, so tey kunnu brúkast til virksemi.
Vit ynskja framvegis, at kommunan setir pening av til at fremja næsta stig í umvælingini av garðinum í Korndalsgarði. Ætlanin er at taka helvtina av reiggjunum niður fyri at skapa meira náttúruligt umhvørvi – eitt nú ein heygg í staðin fyri asfalt, eitt størri torn og ein lítlan bóltvøll.
Harumframt gleða vit okkum sjálvsagt til at fáa ein nýggjan frítíðarstovn undir Kolshjøllum, sum fer at verða ein týðandi og mennandi karmur fyri børn í økinum.
At enda vil eg takka øllum – foreldrum, foreldraráði, starvsfólkum, fyrisiting, politikarum og borgarstjóra – fyri eitt gott og gevandi samstarv í 2025.
Kristina T. Larsen, leiðari.

